
Herambopanishad

હેરમ્બોપનિષત્

ૐસહનાવવતુ । સહ નૌ ભુનક્તુ ।
સહ વીર્યં કરવાવહૈ ।
તેજસ્વિ નાવધીતમસ્તુ । મા વિદ્વિષાવહૈ॥
ૐશાન્તિઃ શાન્તિઃ શાન્તિઃ॥
અથાતો હેરમ્બોપનિષદં વ્યાખ્યાસ્યામઃ ।
ગૌરી સા સર્વમઙ્ગલા  સર્વજ્ઞં પરિસમેત્યોવાચ ।
અધીહિ ભગવન્નાત્મવિદ્યાં પ્રશસ્તાં યયા જન્તુર્મુચ્યતે માયયા ચ ।
યતો દુઃખાદ્વિમુક્તો યાતિ લોકં પરં શુભ્રં કેવલં સાત્વિકં ચ॥ ૧॥
તાં વૈ સ હોવાચ મહાનુકમ્પાસિન્ધુર્બન્ધુભુવનસ્ય ગોપ્તા ।
શ્રદ્ધસ્વૈતદ્ગૌરી સર્વાત્મના ત્વં મા તે ભૂયઃ સંશયોઽસ્મિન્ કદાચિત્॥ ૨॥
હેરમ્બતત્ત્વે પરમાત્મસારે નો વૈ યોગાન્નૈવ તપોબલેન ।
નૈવાયુધપ્રભાવતો મહેશિ દગ્ધં પુરા ત્રિપુરં દૈવયોગાત્॥ ૩॥
તસ્યાપિ હેરમ્બગુરોઃ પ્રસાદાદ્યથા વિરિઞ્ચિર્ગરુડો મુકુન્દઃ  ।
દેવસ્ય યસ્યૈવ બલેન ભૂયઃ સ્વં સ્વં હિતં પ્રાપ્ય સુખેન સર્વમ્॥ ૪॥
મોદન્તે સ્વે સ્વે પદે પુણ્યલબ્ધે સવૈર્દેવૈઃ પૂજનીયો ગણેશઃ ।
પ્રભુઃ પ્રભૂણામપિ વિઘ્નરાજઃ સિન્દૂરવર્ણઃ પુરુષઃ પુરાણઃ॥ ૫॥
લક્ષ્મીસહાયોઽદ્વયકુઞ્જરાકૃતિશ્ચતુર્ભુજશ્ચન્દ્રકલાકલાપઃ  ।
માયાશરીરો મધુરસ્વભાવસ્તસ્ય ધ્યાનાત્ પૂજનાત્તત્સ્વભાવાઃ॥ ૬॥
સંસારપારં મુનયોઽપિ યાન્તિ સ વા બ્રહ્મા સ પ્રજેશો હરિઃ સઃ ।
ઇન્દ્રઃ સ ચન્દ્રઃ પરમઃ પરાત્મા સ એવ સર્વો ભુવનસ્ય સાક્ષી॥ ૭॥
સ સર્વલોકસ્ય શુભાશુભસ્ય તં વૈ જ્ઞાત્વા મૃત્યુમત્યેતિ જન્તુઃ ।
નાન્યઃ પન્થા દુઃખવિમુક્તિહેતુઃ સર્વેષુ ભૂતેષુ ગણેશમેકમ્॥ ૮॥

વિજ્ઞાય તં મૃત્યુમુખાત્ પ્રમુચ્યતે સ એવમાસ્થાય શરીરમેકમ્ ।
માયામયં મોહયતીવ સર્વસ પ્રત્યહં કુરુતે કર્મકાલે॥ ૯॥
સ એવ કર્માણિ કરોતિ દેવો હ્યેકો ગણેશો બહુધા નિવિષ્ટઃ ।
સ પૂજિતઃ સન્ સુમુખોઽભિભૂત્વા દન્તીમુખોઽભીષ્ટમનન્તશક્તિઃ॥ ૧૦॥
સ વૈ બલં બલિનામગ્રણ્યઃ પુણ્યઃ શરણ્યઃ સકલસ્ય જન્તોઃ ।
તમેકદન્તં ગજવક્ત્રમીશં વિજ્ઞાય દુઃખાન્તમુપૈતિ સદ્યઃ॥ ૧૧॥
લમ્બોદરોઽહં પુરુષોત્તમોઽહં વિઘ્નાન્તકોઽહં વિજયાત્મકોઽહમ્ ।
નાગાનનોઽહં નમતાં સુસિદ્ધઃ સ્કન્દાગ્રગણ્યો નિખિલોઽહમસ્મિ॥ ૧૨॥
ન મેઽન્તરાયો ન ચ કર્મલોપો ન પુણ્યપાપે મમ તન્મનસ્ય ।
એવં વિદિત્વા ગણનાથતત્ત્વં નિરન્તરાયં નિજબોધબીજમ્॥ ૧૩॥
ક્ષેમઙ્કરં સન્તત-સૌખ્યહેતું પ્રયાન્તિ શુદ્ધ ગણનાથતત્ત્વમ્ ।
વિદ્યામિમા પ્રાપ્ય ગૌરી મહેશાદભીષ્ટસિદ્ધિં  સમવાપ સદ્યઃ ।
પૂજ્યા પરા સા ચ જજાપ મન્ત્રં શમ્ભું પતિં  પ્રાપ્ય મુદં હ્યવાપ॥ ૧૪॥
ય ઇમાં હેરમ્બોપનિષદમધીતે સ સર્વાન્ કામાન્ લભતે ।
સ સર્વપાપૈર્મુક્તો ભવતિ । સ સર્વૈર્વેદૈર્જ્ઞાતો ભવતિ ।
સ સર્વૈર્દેવૈઃ પૂજિતો ભવતિ । સ સર્વવેદપારાયણફલં લભતે ।
સ ગણેશસાયુજ્યમવાપ્નોતિ ય એવં વેદ ।
ઇતિ ઉપનિષત્ ।
ૐસહનાવવતુ । સહ નૌ ભુનક્તુ ।
સહ વીર્યં કરવાવહૈ ।
તેજસ્વિ નાવધીતમસ્તુ । મા વિદ્વિષાવહૈ॥
ૐશાન્તિઃ શાન્તિઃ શાન્તિઃ॥

